
Berehalakotasuna 

Psikologoaren lanak denbora luzea eskatu ohi du, eta hori kalkulatzea ere lagungarria izaten da gaixoarentzat 

Arantza Quecedo Urrutia 

Duela egun batzuk Aranzadi Zientzia Elkarteko buru Juan Ormazabalen elkarrizketa bat irakurri nuen. Orain dela gutxi aukeratua izan da, eta izatez ingeniaria da. Gure psiko artikuluekin konparatuz, ikuspegi desberdin batetik mintzatu da, eta hau esan du: «Gaur egungo gizartea zientziatik urrundu egin da, denbora gutxi baitago irakurtzeko eta pentsatzeko». Ingeniaritza eta psikologia gaurkoan bat datoz horretan, eta kontsultako lanean hainbat modutan ikusten dugu berehalakotasunaren behar hori. 

Sarritan aipatu dugunez, arazo psikologikoek ez daukate hasiera edota arrazoi zehatz txiki bat, prozesu biologiko, psikologiko eta sozialak elkarlanean gertatzen baitira. Pertsona berri bat kontsultara datorrenean, lehenetariko gauzen artean denbora kokatze bat egin behar dugu. Zer da tenporalizazio hori? Pentsatzen laguntzeko tresna garrantzitsua. Denon esperientzian gripe bat aste beteko kontua izan ohi da. Hezur bat apurtzen dugunean, hilabeteko igeltsua eta ondoren errehabilitazioa, hori da gure denbora kokatzea. Baina depresio baten tratamendua? Fobia batena? 

Kaleko kulturan psikiatria eta psikologiako tenporalizazioa ez da horren ondo ezagutzen eta tratamenduaren prozesua kalkulatzea lagungarria izaten da. Presaren gizarte honetan ekintza, ordutegi eta eginkizun gehiegi daukagu sarritan. Gure inguruko teknologia laguntzaileak ere ondorio desatseginak izan ditu presa honetan: minuturo munduan gertatzen den berri (txar) guztiak jakin ahal ditugu Interneti esker, irakurri ahal den, entzun ahal den baino irrati, telebista, liburu eta aldizkari gehiago dugu eskura, eta sarritan bonbardaketen menpean bizi gara: aukera gehiegi-dena probatu nahi-ez galdu aukera bat ere ez prozesuan. Oso zaila da denbora ez aprobetxatzea, eta gure inguruan helburuak epe laburrekoak dira sarritan. 

Gero eta gehiagotan presa hori kontsultan agertzen zaigu: «noizko ondo?», galdetzen da. Epe luzerako aldaketak izaten direnez, gehienetan psikologoen lanek denbora luzeak behar dituzte. Gure gaur egungo erritmoarekiko luzeak, eta lana, eta ahaleginak behar dira, gainera. Horrek ez du esan nahi Woody Allen-i buruz esaten den moduan psikologoa behar dela bizitza guztirako, ez. 

Arazoen aurrean ikastea, mina pasatzea, zergatiak aztertzea eta pentsatzea, eta baliabide berriak ikastea hilabete batzuen kontua izaten da gehienetan. Nire iritzian tenporalizazio bikainak eskaintzen ditu naturak: fruitua batzea prozesuaren azken partea besterik ez da, aurretik erein, landatu, ureztatu, jagon, eta beste asko egin behar da. Presak ez du laguntzen, pazientziak, pentsatzeak eta jakintzak alderantziz bai. 

